
Mons.  Lawrenz  Sciberras

Wieħed mill-iljieli mimli ġrajjiet teoloġikament profondi u li jiġbor fih tifsir kbir huwa l-lejl ta’ bejn il-Ħamis ix-Xirka u l-Ġimgħa  l-Kbira.  Huwa lejl ikkaratteriżżat minn ġrajjiet li l-effetti tagħhom għadna nħossuhom sa żminijietna.  Il-protagonista ta’ dan il-lejl huwa ĠESU’.  Huwa lejl maqsum f’erba’ ġrajjiet. (1) fil-għorfa fejn saret l-Ewkaristija, (b) fil-ġnien tal-Ġetsemani, (c) fil-qorti finta għand Anna, (d) fil-ħabs tas-Sinedriju.
Iċ-ċenaklu

Illum kulħadd jaqbel li Ġesu’ waqqaf is-saċerdozju u l-Ewkaristija waqt l-ikla tal-Għid tal-Lhud. San Luqa jikteb li fl-ewwel jum tal-Ażżmi Ġesu’ bagħat lil Pietru u lil Ġwanni biex ilestulu għall- ikla tal-Għid.  “Tiltaqgħu ma’ raġel jurikom kamra kbira fuq imgħammra b’kollox. Ħejjuli hemmhekk“ (Lq 22,8).

San Mattew jagħti dettall ieħor importanti dwar l-għorfa għall-ikla; din l-għorfa tinsab il-belt; li jfisser il-belt ta’ Ġerusalemm, u ‘l ġewwa mis-swar (Mt 26,17).  San Mark jikteb li dawn l-appostli għandhom imorru l-belt u jiltaqgħu ma’ “raġel iġorr ġarra ilma“ (Mk 14,13).  L-għajn li hemm fil-qrib ta’ Ġerusalemm hija dik ta’ Siloam (Ġw 9).

X’ħin sar fil għaxija, għaliex l-ikla tal-Għid tal-Lhud f’dak il-ħin għandha issir, Ġesu’ ntasab mal-mejda flimkien mat-tnax. Ġesu’ kien jaf x’wasal sew għalih, tant li qalilhom: “Kelli  xewqa kbira li nagħmel din l-ikla tal-Għid magħkom qabel ma nbati“ (lq 22,15).  Din l-ikla ta’ tifkira, għaliex fiha l-Lhud ifakkru meta missirijiethom ħarġu mill-Eġittu (Eż12) saret skont ir-regolamenti l-oħra kollha ta’ qabel (seder) b’eċċezzjoni ta’ tnejn biss.  Dawn kienu (a) il-ħasil ta’ saqajn l-appostli. (b) il-kliem tal-konsagrazzjoni fuq il-ħobż ażżmu  u l-imbid iswed.

L-evanġelista Ġwanni biss jikteb dwar il-ħasil ta’ riġlejn l-appostli, u jidher li fiha hemm moviment qawwi u ta’ tifsira kbira. Ġwanni jdaħħal seba’ verbi wara xulxin oli juru ċerta tensjoni.  Dawn huma, (1) qam, (2) neħħa, (3) ħa fardal, (4) rabtu, (5) ferra' l-ilma, (6) jaħsel, (7) jixxuttahomlhom (Ġw 13, 4-5).  Bosta huma l-interpretazzjonijiet wara din il-ġrajja, imma fosthom tidħol l-indafa fir-ruħ qabel ma wieħed jersaq biex jirċievi l-Ewkaristija.

Il-ġrajja l-oħra, waħda bil-bosta akbar minn ta’ qabel hija it-twaqqif tal-Ewkaristija għall- kliem ta’ Ġesu’.  F’dan il-kas jaqblu flimkien kemm l-evanġelisti sinottiċi kif ukoll S.Pawl (l Kor 11,23-26).  Fi Ġwanni kapitlu 6, Ġesu’ għallem dwar t-twaqqif tal-Ewkaristija.  Issa preċiżament  l-aħħar lejn qabel ma miet, Ġesu għamel dak li tant għallem dwaru.

Il-Ġetsemani

Il-lejl kien daħal sew. Pero’ kien lejl kollu kemm hu speċjali. Wara li Ġesu’ u l-appostli spiċċaw mill-ikla tal-Għid, “kantaw is-salmi“ (Mk 14,26). Ġwanni huwa aktar preċiż: “Kif qal dan, Ġesu’ ħareġ mad-dixxipli Tiegħu u qasam għan-naħa l-oħra tal-Kedron; hemmhekk kien hemm ġnien, u daħal fih mad-dixxipli Tiegħu.  Ġuda dak li ttradih, kien jafu l-post, għax Ġesu kien sikwit jinġabar hemm mad-dixxipli Tiegħu" (Ġw 18,1-2). F’dan il-ġnien imħawwel kollu żebbuġ, Ġesu’ beda jitlob b’leħen għoli u jishar bil-qawwa kollha.  Ħass dwejjaq tassew kbar jifnhuh bil-mod il-mod. Ried l-għajnuna u l-wens.  Tant li qam minn fejn kien mixħut wiċċu fl-art resaq lejn it-tliet appostli u nħasad meta sabhom reqdin!  “Mela ma flaħtux tishru siegħa waħda Miegħi?  Ishru u itolbu biex ma tidħlux fit-tiġrib.  L-ispirtu iva jrid; imma l-ġisem dgħajjef"  (Mt 26,41).

Id-dwejjaq li ħakmu ‘l Ġesu’ matul dak il-waqt kienu tassew fl-aqwa u l-ogħla tagħhom.   Huwa tassew daħal fl-aħħar u eħrex taqbida, dik tal-mewt li kienet tassew riesqa fuqu. Daħal fl-agunija  jikteb San Luqa (22,44) u l-effett ta’ din l-agunija ħarxa kien li nqatgħulu l-vini minn moħħu u ħariġlu bosta demm. Anzi Luqa jkompli iżid li “ċarċar sa l-art" (Lq 22,44).  Dan huwa kas rari ħafna, imma ġie li ġara wkoll fost l-atleti tal-qedem li jkunu ser jiġġieldu xi ġlieda li tkun tfisser għalihom jew ħajja inkella mewt.    It-tensjoni twassal il-bniedem sa hawn.  Kien id-dawl ta’ qamar kwinta, u t-tliet appostli setgħu jaraw  dak id-demm kollu iġelben fuq wiċċ u ħaddejn Ġesu’.
Il-lejl kompla daħal sew tant li ħin bla waqt, dik is-sikta  ħelwa tal-lejl inkisret mill-għajjat ta’ marmalja suldati u Lhud.  Ġwanni l-evanġelista kompli jżid dettall tassew kbir u għani fit-tifsira tiegħu.  Hekk kif dik il-folla waslet u daħlet fil-ġnien, Ġesu jersaq fuqhom, - innota, l-inizjattiva jeħodha huwa stess" u jistaqsihom: “Lil min qegħdin tfittxu?" Huma jweġbuh: "Lil Ġesu ta’ Nazaret". U Ġesu’ iweġibhom: “Jiena Hu, "(Ġw 18,5). Din id-definizzjoni għandha eku fl-isem li ta Alla lil Mose’ hemm fis-Sinaj mill-għollieq li kien jaqbad. “Jien li Jien"  (Eż 3,14). U l-effett ta’ din it-tweġiba kien li dik il-follha kollha armata kif kienet bis-sjuf u bil-bsaten “resqu lura u waqgħu mal-art".  Imma dik kienet is-siegħa tad-dlamijiet, tant li s-suldati flimkien mal-kaptan tagħhom u l-għases tal-Lhud rabtu lil Ġesu’,  u telqu Bih biex jipproċessawh.
Għand Anna

Din id-dehra ta’ Ġesu’ quddiem Anna jagħtihielna biss San Ġwann. (18,12-19,24). U minn kien Anna? Dan Anna kien dam qassis il-kbir mis-sena 6 sas-sena 15 wara Kristu.  L-imperatur Ruman Valerio Grato kien neħħieh.  Dan Anna kien irnexxilu iżewweġ lit-tifla tiegħu lill-qassis il-kbir Qajfas.  Dan xejn ma kien barra minn postu, għaliex skont il-Mixnah, dawn in-nies ta’ razza nobbli kellhom jiżżewġu għand xulxin.  U la ‘l Ġesu’ ħaduh l-ewwel għand Anna, dan jista’ jfisser ukoll li kien Anna li tant ħadem u stinka biex jgħaġġlu jarrestaw lil dan il-Galilew ta’ Ġesu’.
Dan Anna hekk kif ra lil Ġesu’ quddiemu b’arja mhux tas-soltu staqsiH fuq id-dixxipli li kellu madwaru u fuq t-tagħlim Tiegħu.  Ġesu wieġeb: “Jiena tħaddidt fil-beraħ quddiem kulħadd.  Għallimt dejjem fis-sinagoga u fit-tempju fejn jinġabru l-Lhud kollha, u bil-moħbi ma għedt xejn.  Għalfejn qiegħed tistaqsi lili? Staqsi lil dawk li semgħuni, x’għedtilhom" (Ġw 18,20-21).  Hawnhekk ix-xena tkompli tiggrava meta joħroġ wieħed mill-għassiesa u jagħti daqqa ta’ ħarta lil Ġesu’.  Ġesu’ ma felaħx iżomm quddiem dik l-umiljazzjoni tant li staqsih: “Jekk jien għedt xi ħaġa mhix sewwa, urini fejn; imma jekk għedt is-sewwa għaliex terfa’ jdejk fuqi?". 

Għedna li Anna ma kellu ebda setgħa li jikkundanna lil xi ħadd; tant li meta spiċċat din ix-xena. Anna “bagħat lil Ġesu’ marbut għand Kajfa, il-qassis il-kbir" (Ġw 18,24). Il-lejl kien fl-aqwa tiegħu, il-ksieħ hemm Ġerusalemm żdied sew, tant li numru ta’ suldati li kienu xogħol matul dak il-lejl qabbdu n-nar biex jisħnu.  Bil-għajnuna ta’ sieħbu Ġwanni, Pietru sa fl-aħħar  irnexxielu jidħol ġewwa fil-bitħa fejn kien hemm ukoll numru ġmielu ta’ Lhud madwar in-nar.  Issa skond il-proċedura normali tas-Sinedriju, dan ma kienx jiltaqa’ biex jiddiskuti u jagħti s-sentenza matul il-lejl.  Għalkemm eċċezzjonijiet jeżistu wkoll (Mishna, Sanhedrin 5,5).  U preċiżament hekk ġara fil-kas ta’ Ġesu.  Il-membri tas-Sinedriju li kienu jgħoddu 70 ruh, kellhom jistennew almenu l-ewwel ħjut ta’ dawl fix-xefaq biex ikunu jistgħu jiltaqgħu dejjem skont il-liġi.

 Waħdu fil-ħabs
U x’ġara minn Ġesu’ sakemm jasal il-ħin u jitressaq quddiem is-Sinedreiju?  Is-suldati ħelsu minn Ġesu’ billi xeħtuh fil-ħabs tal-qassis il-kbir.  Ġesu’ l-istess innoċenza issa waħdu, imdawwar minn dwejjaq tassew kbar maqful fid-dlam, fil-ħemda u fid-dwejjaq.  
Fi kliem sempliċi hekk għadda Ġesu’ dan l-aħħar lejl Tiegħu hawn fuq l-art.  Fir-rivelazzjonijiet tas-Soru il-beata Katarina Emmerich (1774-1824), Ġesu’ ikellimha u jgħidilha dwar dak kollu li għadda minnu matul dan il-lejl uniku ta’ bejn il-Ħamis u  l-Ġimgħa. U jitlobha sabiex issir is-siegħa ta’ adorazzjoni matul dan il-lejl.

